
bhagavanmAnasapUjA

భగవన్మానసపూజా
Document Information

Text title : bhagavanmAnasapUjA

File name : bhagavanmAnasapUjA.itx

Category : pUjA, shankarAchArya

Location : doc_z_misc_shankara

Transliterated by : Singanallur Ganesan singanallur at gmail.com

Proofread by : Singanallur Ganesan singanallur at gmail.com, PSA Easwaran

Latest update : June 3, 2013

Send corrections to : sanskrit@cheerful.com

This text is prepared by volunteers and is to be used for personal study and research. The

file is not to be copied or reposted without permission, for promotion of any website or

individuals or for commercial purpose.

Please help to maintain respect for volunteer spirit.

Please note that proofreading is done using Devanagari version and other language/scripts

are generated using sanscript.

August 30, 2023

sanskritdocuments.org



bhagavanmAnasapUjA

భగవన్మానసపూజా

శ్రీ గణేశాయ నమః ॥
హృదమ్భోజే కృష్ణః  సజలజలదశ్యామలతనుః
సరోజాక్షః స్రగ్వీ  ముకుటకటకాద్యాభరణవాన్ ।
శరద్రాకానాథప్రతిమవదనః   శ్రీమురలికాం
వహన్ ధ్యేయో గోపీగణపరివృతః కుఙ్కుమచితః ॥ ౧॥
పయోఽమ్భోధేర్ద్వీపాన్మమహృదయమాయాహి  భగవన్
మణివ్రాతభ్రాజత్కనకవరపీఠం   భజ హరే ।
సుచిహ్నౌ తే పాదౌ యదుకులజనేనేజ్మి సుజలైః
గృహాణేదం దూర్వాఫలజలవదర్ఘ్యం  మురరిపో ॥౨॥
త్వమాచామోపేన్ద్ర  త్రిదశసరిదమ్భోఽతిశిశిరం
భజస్వేమం పఞ్చామృతరచితమాప్లావమఘహన్  ।
ద్యునద్యాః కాలిన్ద్యా  అపి కనకకుమ్భస్థితమిదం
జలం తేన స్నానం కురు కురు కురుష్వాచమనకమ్ ॥ ౩॥
తడిద్వర్ణే వస్త్రే భజ విజయకాన్తాధిహరణ
ప్రలమ్బారిభ్రాతర్మృదులముపవీతం   కురు గలే ।
లలాటే పాటీరం మృగమదయుతం ధారయ హరే
గృహాణేదం మాల్యం శతదలతులస్యాదిరచితమ్ ॥ ౪॥
దశాఙ్గం  ధూపం సద్వరదచరణాగ్రేఽర్పితమయే
ముఖం దీపేనేన్దుప్రభవరజసా   దేవ కలయే ।
ఇమౌ పాణీ వాణీపతినుత సకర్పూరరజసా
విశోధ్యాగ్రే దత్తం సలిలమిదమాచామ నృహరే ॥ ౫॥
సదా తృప్తాన్నం షడ్రసవదఖిలవ్యఞ్జనయుతం 
సువర్ణామత్రే  గోఘృతచషకయుక్తే స్థితమిదమ్  ।
యశోదాసూనో తత్పరమదయయాఽశాన సఖిభిః

ప్రసాదం  వాంఛద్భిః సహ తదను నీరం పిబ విభో ॥౬॥
సచన్ద్రం  తామ్బూలం ముఖరుచికరం భక్షయ హరే
ఫలం స్వాదు ప్రీత్యా  పరిమలవదాస్వాదయ చిరమ్ ।
సపర్యాపర్యాప్త్యై  కనకమణిజాతం స్థితమిదం
ప్రదీపైరారాత్రిం    జలధితనయాఽఽశ్లిష్ట  రచయే ॥ ౭॥
విజాతీయైః  పుష్పైరభిసురభిభిర్బిల్వతులసీ -
యుతైశ్చేమం  పుష్పాఞ్జలిమజిత  తే మూర్ధ్ని  నిదధే ।
తవ ప్రాదక్షిణ్యక్రమణమఘవిధ్వంసిరచితం 
చతుర్వారం విష్ణో జనిపథగతిశ్రాన్తవిదుషా   ॥౮॥
నమస్కారోఽష్టాఙ్గః   సకలదురితధ్వంసనపటుః
కృతం నృత్యం గీతం స్తుతిరపి రమాకాన్త త ఇమమ్ ।
తవ ప్రీత్యై   భూయాదహమపి చ దాసస్తవ చ దాసస్తవ విభో
కృతం ఛిద్రం  పూర్ణం  కురు కురు నమస్తేఽస్తు భగవన్ ॥౯॥
సదా సేవ్యః కృష్ణః  సజలఘననీలః కరతలే
దధానో దధ్యన్నం తదను నవనీతం మురలికామ్ ।
కదాచిత్కాన్తానాం కుచకలశపత్రాలిరచనా -

సమాసక్తం స్నిగ్ధైః  సహ శిశువిహారం విరచయన్ ॥ ౧౦॥
మణికర్ణీచ్ఛయా  జాతమిదం మానసపూజనమ్ ।
యః కుర్వీతోషసి ప్రాజ్ఞస్తస్య    కృష్ణః  ప్రసీదతి  ॥ ౧౧॥
ఇతి శ్రీ శఙ్కరాచార్యవిరచితం భగవన్మానసపూజనమ్ ॥

